
ЖАДИД МАТБУОТИДА АХЛОҚИЙ ТАРБИЯ МУАММОЛАРИ
Жадид матбуоти озодликни, Ватанни жондан ортиқ севувчи, илғор тушунган, ҳар томонлама камол топган эркин Туркистон фуқаросини тарбиялашни ўз олдига вазифа қилиб қўйди. Афсуски, дастлабки феврал инқилоби берган ҳуррият узоққа чўзилмади. Большевикларнинг 1917 йилнинг 25 октябрида амалга оширган давлат тўнтариши тез орада унинг ютуқларини йўққа чиқарди, Ленин бошчилигида ишлаб чиқилган янги мустамлакачилик режаси асосида барча тараққийпарвар кучлар қатағон қилинди. Фалсафий фанлар, шу жумладан, ахлоқшунослик ҳам тараққиётдан тўхтади; улар мафкурага буйсундирилиб, сохталаштирилди; эркин фикр таг-туги билан қўпориб ташланди. Шу сабабли жадидчилик ўз олдига қўйган вазифаларни тўла адо этолмади. Лекин, шунга қарамасдан, Туркистондаги бу маърифатчилик ҳаракати, қисқа муддат фаолият кўрсатган бўлса ҳам, мазлум халқларни маълум маънода уйғота олди.

Шу ўринда яна бир нарсани таъкидлаб ўтмоқ жоиз. Жадидчилик ҳаракати нафақат улкан маънавий-маърифий-ахлоқий мерос қолдирди, айни пайтда у биз ва биздан кейинги авлодлар учун ахлоқий намуналар сифатида хизмат қиладиган, идеалга айлантирилиши лозим бўлган шахсларни вояга етказди. Биз юқорида тилга олиб ўтган жадид мутафаккирларидан ташқари яна шундай сиймолар борки, улар ўз ҳаётларини миллий озодлик ҳаракатини уюштиришга бағишладилар. Улардан бири собиқ Шахрисабз беги, кейинчалик чор армияси генерал-майори Жўрабек Каландаркори ўғли бўлса, иккинчиси Худоёрхоннинг ўғли, Жўрабекнинг куёви Фансуруллобекдир.

ХХ аср бошларида амалий ахлоқ муаммолари жадид матбуотида кенг ўрин олади. “Тараққий”, “Садои Туркистон”, “Улуғ Туркистон”, “Турон”, “Хуршид” сингари газеталарда эълон қилинган хажвий ва публицистик асарларда ўша давр боёнларининг қолоқлиги, чор маъмуриятининг тўрачилиги, паранжининг янги замонга мос келмаётганлиги, талабаларга 5 сўм иона (эҳсон) қилиш ўрнига, беш юзлаб сўмни ресторанларда фоҳишаларга сочаётган ахлоқсиз сармоядорлар қаттиқ танқид остига олинади. Махмудхўжа Бехбудий, Мунавварқори Абдурашидхонов, Ҳамза, Убайдуллахўжа Асадуллахўжаев, Абдурауф Фитрат, Абдулла Қодирий, Абдулҳамид Чўлпон каби Уйғониш даврининг буюк намояндалари ўз бадиий асарларида ахлоқ муаммоларини дадил кўтариб чиқдилар ва юқоридаги нашрларда ўз публицистикаси билан фаол иштирок этдилар.

Туркистон жадидлари адолат, озодлик учун курашда ўз фаолиятларини уч йўналишда олиб бордилар. Биринчидан, янги усулдаги мактаблар очиш, иккинчидан, умидли ёшларни чет элларга ўқишга юбориш, учинчидан, турли маърифий жамиятлар тузиш йўли билан омма ўртасида ташвиқот тарғибот ишларини олиб бориш. Иккинчидан, жадидчилик ҳаракати туфайли миллий матбуот ташкил этилди. „Тараққий", “Хуршид", “Осиё", “Турон", “Садои  Туркистон", “Турк эли", “Нажот", “Ҳуррият", “Фарғона нидоси" каби нашрлар миллат тарбиясида муҳим рол ўйнади, халқни янгилик, ижтимоий тараққиёт сари йўналтирди.

ХIХ асрнинг иккинчи ярми, ХХ аср бошларида жадидчилик ҳаракати жуда яхши ўйланган ва илмий жиҳатдан асосланган назария асосида фаолият кўрсатди. Унда икки сифат бир-бирини тўлдирарди. Биринчиси, анъанавий ўзбек миллий маданияти тарихининг кўхналиги ва ўз заминига эгалиги бўлса, иккинчиси, бундай маънавиятнинг келажаги дунёвий билимлар ва бошқа халқлар маданияти билан ўзаро алоқадорликда ривож топишида кўринади.

Шундай қилиб, мустамлакачилик даври қийинчиликларига қара​масдан ўзбек миллий маданияти ўз аслиятини сақлаб қола билди. Ўқувчиларга билим бериш жараёнида ўқитувчи шу нарсани уқтириши лозимки, маданият ва санъатнинг ўз ривожланиш қоидалари мавжуд. Бу нарса миллий менталитет, миллий характер, маҳаллий хусусиятлар, миллий ворислик каби омилларга боғлиқдир. Ўзбекистон ҳудудида айнан шу омиллар мавжудлиги учун ҳам миллий маданият ривож топди.

Мустамлакачиларнинг мақсади Ўзбекистон ҳудудида аввалдан мавжуд бўлган маданий-маърифий муҳитни синдиришга қаратилган бўлса-да, бироқ, унинг уддасидан чиқа олмади. Аммо шунга қарамасдан, ўзбек халқи тарихий тақдирида 1917-йилдан бошланган янги мустамлакачилик бор эди, тарихга кирган бу давр тўғрисида алоҳида фикрлаш лозим.
Туркистон маърифатчилик мактаби бой ўтмиш ва улкан меросга эга. Махмудхўжа Бехбудий, Мунаварқори Абдурашидхон ўғли, Абдулқодир Шакурий, Ашурали Зохирий, Саидрасул Азизий, Исхоқхон Ибрат ва Ахмад Донишлар ХIХ аср охирларида фаолият бошлаб, мамлакатни, халқни миллий зулм ва қолоқликдан халос этишнинг ягона йўли маърифатда деб билдилар. Бу фидойи зотлар мустабид тузум ва жахолатга, маънавий қуллик ва зулм-зўравонликка қарши бор кучлари билан кураш олиб бордилар. Бу маърифатпарвар боболаримиз дунё кезиб, дунё халқларининг илму урфони, маданияти билан танишиб, мустамлака ўлкани, унинг кишанларини илм чироғи билангина озодлик сари бошламоқ, парчаламоқ мумкин эканини чуқур ҳис этдилар. Шу сабабли ҳам энг аввало юртимизда мактаб маориф ишларини ривожлантиришда ҳам амалий, ҳам назарий жиҳатдан азму шижоат намунасини кўрсатдилар.

“Мозийга қайтиб иш кўриш ҳайрли дейдилар”! Бу гап атоқли ёзувчи Абдулла Қодирий қаламига мансуб дархақиқат мозийни ўтмишни ўрганиш босиб ўтилган йўлнинг ютуқ ва хатоликларини таҳлил этиш ва бундан сабоқ олиш хулосалар чиқариш инсониятнинг ҳайрли ишларидан биридир тарихдан жадидчилик адабиёти ва санъатига назар ташлар эканмиз, уларнинг қилган ишлари нечоғлик юксак даражада баҳоланишига гувох бўлади. Жадидлар ўз ғояларини бадиий адабиётлари матбуоти, театр санъати ва бошқа воситалар орқали халқ орасига тарқатишга уриндилар буларнинг барчаси бир бири билан узвий боғлик бир мажмуани ташкил қилади. Жадидларнинг асосий намоёндалари ёзувчилар эди, улар ижодида публицистика етакчилик қилган матбуот ва театрдан устун даражада фойдаланишган театр учун драмаларни ҳам ўзлари ёзишган. 

Маърифатпарварлик ва унинг юқори босқичи бўлган жадидчилик вакиллари нодонлик, жахолат, ижтимоий адолатсизлик, мутелик, золимлик ва зўрлик, мустамлакачилик, билимсизлик, сиёсий онгсизликка қарши турдилар, тенглик шахс эрки, озодликни куйладилар, бидъат, қолоқлик, хурофотни қораладилар. Бунинг учун бадиий тасвир воситалари, шеърий хам насрий шаклни такомиллаштирдилар, адабий ва бадиий тилни умумхалқ тилига яқинлаштирдилар. Жадид адабиёти ҳаёт ва инсонга янгича эстетик муносабатда бўлди, реалистик тасвирни кучайтирди. Романтизмнинг қатъий поэтикасидан узоқлашдилар, Европа ва рус адабиётидаги янгиликларни ўрганишга ундадилар, паранжига карши бўлиб, хотин кизларни оврупа ва рус аёлларидек катта ижтимоий ишларда фаол иштирок этишга, озодлик ва тенгликка чақирдилар. Ёшларни хорижий тилларни, ҳунарни эгаллашга ва мукаммал мутахассис бўлишга, капиталистик тараққиётга илм ва техникани чуқур билишга чақирдилар. Улар адабиётга драма, комедия, трагедия, роман, реалистик ҳикоя ва повест жанрларини биринчи бўлиб олиб кирдилар, тўртлик турларининг ҳар бирини алоҳида шеърларда қўллай бошладилар. 

Жадид адабиётининг кўп асрли ўзбек адабиёти тарихида том маънода янги, жамият ва халқ ҳаёти билан узвий боғланган ва шу халқ тақдирига муайян таъсир кўрсата оладиган маданий воқеа сифатида шаклланишида миллий матбуотнинг, шунингдек, илдизи халқ оғзаки ижодида мавжуд бўлган драматургиянинг туғилиши муҳим омил бўлди. 1906-йилдан “Тараққий”, “Хуршид”, “Шухрат”, “Самарқанд”, “Садоий Туркистон”, “Садоий Фарғона” ва бошка газеталар, “Ойна” сингари журналлар пайдо бўла бошлаши билан жадид ёзувчилари шу нашрларда фаол иштирок этиб, халқ ва жамият ҳаётининг оғриқли масалаларини кўтаришга, ватандошлари онгига таъсир кўрсатишга интилдилар. Шу йилларда Туркистон жамияти олдида турган муҳим масалалардан бири адлия ходими (юрист), шифокор, мухандис, ўқитувчи каби турли сохалар бўйича мутахасисларни, шунингдек, давлат ишларини бошқаришга лаёқатли кадрларни тайёрлаш эди. Жадидлар даврий матбуот саҳифаларида шунга ўхшаш ғоят муҳим ижтимоий масалаларни дадил кўтариб чиқдилар.

Замонавий кадрларни етиштириш масаласи жадидчилик ҳаракатининг асосий масалаларидан бири сифатида жадид адабиётининг диққат марказини эгаллади. Публицистика жадид адабиётининг етакчи соҳаси сифатида шакллана бошлади. М.Абдурашидхонов, М.Бехбудий, А.Фитрат, Ф.Худоёрхонов, А.Бектемиров ва бошқаларнинг мақолаларида Туркистон халқларининг оғир ахволи ва шу аҳволдан қутилиш йўллари билан боғлиқ долзарб масалалар ўртага ташланди. Шеъриятда озодлик ва бахтли ҳаёт ғоялари ривожланиб, унинг таъсир кучи сезила борди. 

Шундай ёзувчиларимиздан бири А.Авлоний бўлиб миллий адабиётимизда янгилик яратди, яъни у одоб ва ахлоқ мавзусида ўзининг “Туркий Гулистон ёхуд ахлоқ” деб номланган асарини яратди. Бу хақда Авлоний шундай ёзади: “Туркистон мактабларида ўз шевамизда ёзилмиш мукаммал “Ахлоқ” китобининг йўқлиги афроди шундай бир асарга ташна ва мухтож эканлиги, ўзим муаллимлар жумласидан улдуғимдан, манга хам очиқ маълум ўлди. Шунинг учун кўп вақтлар тажриба сўнггидан адиби мухтарам Шайх Садий усулинда ёзмакни, гарчи оғир иш бўлсада, ўзимга муқаддас бир вазифа адо қилароқ ва бу камчиликларни ародан кутармакни муносиб кўрдим.”

Авлоний бу асарда замонасининг муҳим дардли масалаларини кўрсатиб берди. Бу хуқуқсизлик, мустамлакачилик асоратлари билан боғлиқ тутқунлик ва турғунлик эди. Дин-диёнатнинг, миллат-миллатнинг бузилиши эди. 
1917-йил феврал инқилобидан кейин жадид адабиётида маърифатпарварлик ғоялари  ўрнини эрк ва хуррият ғоялари эгаллади. Фитрат, Чўлпон, Камий, Тавалло, Л.Олимий, Сидқий Ажзий каби шоирлар феврал инқилобини ўзбек диёрига ҳуррият шабадасини олиб кирган тарихий воқеа сифатида олқишладилар. Фитрат тарихий вақт берган имкониятдан фойдаланиб, мустақиллик учун курашга чорловчи “Юрт қайғуси” номли шеър, сочма ва мақолаларини эълон қилди. Туркистонда Октябр тўнтариши содир бўлган кунларда жадидлар Қўқонда тўпланиб, Туркистон мухторияти ҳукуматининг тузилганини эълон қилдилар. Чўлпон, Хамза, Хидоятулла Алиев кабилар мухториятни олқишловчи шеърлари билан ҳалқнинг мустақиллик йўлида олиб борган курашига куч қудрат ва ғалаба тиладилар. Фитратнинг “Миррих юлдузига”, Чўлпоннинг “Бузилган ўлкага” каби шеърлари ва публицистик мақолаларида шу даврда ўзбек халқи ҳаётида содир этилган фожеалар ҳаққоний акс эттирилган. Чўлпон ана шундай тарихий оид “Ёнғин”, “Кишан”, “Кўнгил”, “Виждон эрки” сингари дастуриламал аҳамиятга эга шеърларини ёзиб, зулм кишанларини парчалаш ва хуррият учун курашга даъват этувчи ватанпарвар ва истиқлолсевар шоир сифатида ижод қилишда давом этди. 

20-йиллардаги воқелик ёзувчиларнинг халқ ва мамлакат ҳаётидаги нохуш ҳолларга қарши бадиий сўз ёрдамида курашишни тақозо этди. Республикада шу мақсадда “Муштум” (1923) ва “Машраб” (1924) журналлари ташкил этилди. Бу шоирлар асосий мавзуни ўзлари яшаган даврдан олдилар, сатирага объект бўлган шахсларни шу шароит билан боғлаб тасвирладилар. Улар хажвий асарларнинг бош салбий образлари қилиб бевосита ўзлари кўрган, билган ёки эшитган шахсларни танладилар.

Жадид матбуоти ўз вакилларининг фикрларини эълон қилар экан, халқни “ҳар вақт ғафлат уйқусидан уйғотувчи” миллат онгининг очиқичи” эканлигини намоён этиш билан бирга Туркистон ҳалқини ҳур фикрлашга ва катта сиёсий курашга ҳозирлай олди. Бу даврда “Эрк”, “Турон”, “Ўқитувчилар жамияти” каби уюшмалар пайдо бўлди. Мунавварлари айтганидек, уларнинг бутун умиди Россиядаги инқилоб жараёнида маҳаллий аҳолини миллий, диний чеклаш ва жабрлашдан озод қилиш, уларнинг ҳақ-хуқуқларини оврупаликлар билан тенглаштириш, хилма-хил мактаб ва матбуот ишлари ҳамда турли-туман жамиятлар ташкил этишга кенг имконият яратиб беришга қаратилган эди.

Кўринадики, жадидчилик маърифатчилик ҳам миллатни маърифатли қилиш, маънавиятини юксалтириш мақсадларида юзага келган буюк тарихий ҳаракатдир. Жадидчиликнинг ўз эса янгиланиш, янги усул маъносини англатади. У янги замонавий мактаб, матбаа, миллий тараққиёт усуллари, йўллари тарафдорларининг умумий номидир.

